
RAQAMLI IQTISODIYOT SHAROITIDA ESG 
TAMOYILLARI INTEGRATSIYASI ORQALI 

KORXONALAR BARQAROR IQTISODIY 
RIVOJLANISHINI TA’MINLASH

Jolg‘ashova Nozima Mansurovna
Termiz davlat universiteti 

Iqtisodiyot ta’lim yo‘nalishi 2-kurs I 124-guruh talabasi

Ilmiy rahbar: 
T.D. Mamatkulov

Termiz davlat universiteti 
Iqtisodiyot kafedrasi katta o‘qituvchisi 

Annotatsiya: Ushbu maqolada raqamli iqtisodiyot sharoitida ESG tamoyillarini korxonalar faoliyatiga integratsiyalashning 
barqaror iqtisodiy rivojlanishga ta’siri tadqiq etilgan. ESG omillarining raqamli boshqaruv va monitoring tizimlari bilan 
uyg‘unligi korxonalarning moliyaviy barqarorligi, investitsion jozibadorligi hamda uzoq muddatli qiymat yaratish salohiyatini 
oshiruvchi muhim omil sifatida asoslab berilgan. Shuningdek, ESG ko‘rsatkichlarini raqamli tizimlar orqali samarali joriy 
etishga qaratilgan ilmiy-amaliy takliflar ishlab chiqilgan.

Kalit soʻzlar: raqamli iqtisodiyot, ESG integratsiyasi, barqaror rivojlanish, korxona samaradorligi, yashil moliya.

Abstract: This article examines the impact of integrating ESG principles into corporate activities within the context of the 
digital economy on sustainable economic development. It substantiates that the alignment of ESG factors with digital 
management and monitoring systems is a key driver of enhancing financial stability, investment attractiveness, and long-
term value creation potential of enterprises. The study also develops scientific and practical recommendations for the 
effective implementation of ESG indicators through digital systems.

Key words: digital economy, ESG integration, sustainable development, enterprise efficiency, green finance.

Аннотация: В данной статье исследуется влияние интеграции принципов ESG в деятельность предприятий в 
условиях цифровой экономики на устойчивое экономическое развитие. Обосновано, что гармонизация факторов 
ESG с цифровыми системами управления и мониторинга является важным фактором повышения финансовой 
устойчивости предприятий, их инвестиционной привлекательности и потенциала создания долгосрочной 
стоимости. Также разработаны научно-практические рекомендации по эффективному внедрению ESG-
показателей посредством цифровых систем.

Ключевые слова: цифровая экономика, интеграция ESG, устойчивое развитие, эффективность предприятия, 
зеленые финансы.

K I R I S H
Bugungi kunda raqamli iqtisodiyotning jadallashuvi global iqtisodiy tizimda barqaror rivojlanish tamoyillarini 

yangicha mazmunda talqin etishni taqozo etmoqda. Endilikda iqtisodiy o‘sish nafaqat moliyaviy natijalar bilan, 
balki ekologik xavfsizlik, ijtimoiy mas’uliyat va korporativ boshqaruv sifati bilan uyg‘un holda baholanmoqda. 

Ayniqsa, raqamli texnologiyalar — katta ma’lumotlar (Big Data), sun’iy intellekt, raqamli monitoring hamda 
avtomatlashtirilgan hisobot tizimlari — iqtisodiy faoliyatning shaffofligi va hisobdorligini oshirib, barqaror 
rivojlanish mezonlarini aniq o‘lchash imkonini bermoqda. Shu nuqtai nazardan, ESG konsepsiyasi raqamli 
iqtisodiyot sharoitida korxonalar barqaror iqtisodiy rivojlanishini ta’minlashning tizimli va integratsiyalashgan 
modeli sifatida shakllanmoqda.

ESG tamoyillari mohiyatan korxona faoliyatini faqat foyda maksimallashtirish doirasidan chiqarib, uzoq 
muddatli qiymat yaratish konsepsiyasiga yo‘naltiradi. Raqamli transformatsiya sharoitida ushbu tamoyillar 
resurslardan oqilona foydalanish, uglerod izini kamaytirish, ijtimoiy muhitni yaxshilash hamda boshqaruv 
jarayonlarini shaffof va ma’lumotlarga asoslangan holda tashkil etish orqali amaliy ifodasini topadi. Natijada 
ESG va raqamli iqtisodiyot integratsiyasi korxonalarning operatsion samaradorligini oshirish, investitsion 
jozibadorligini kuchaytirish hamda risklarni tizimli boshqarish imkonini berib, iqtisodiy rivojlanishning sifat 
jihatidan yangi bosqichiga o‘tishga xizmat qiladi.

Shu bois, mamlakatimizda ham raqamli iqtisodiyot sharoitida ESG tamoyillarini korxonalar faoliyatiga 
integratsiyalash uchun zarur institutsional va huquqiy zamin yaratilmoqda. Xususan, Oʻzbekiston Respublikasi 
Prezidentining 2020-yil 5-oktyabrdagi PF-6079-son Farmoni bilan tasdiqlangan “Raqamli Oʻzbekiston – 2030” 
strategiyasida raqamli infratuzilmani rivojlantirishning ustuvor yoʻnalishlari belgilab berilgan [1]. Jumladan, mobil 
aloqa tarmogʻini 4G va 5G texnologiyalari asosida rivojlantirish, “bulutli” hisoblashlar negizida maʼlumotlarni 
saqlash va qayta ishlash markazlarini kengaytirish, iqtisodiyotning real sektorida robotlashtirilgan sanoatni 
rivojlantirish va joriy etish, shuningdek, korxonalar tomonidan ishlab chiqarilgan mahsulot va xizmatlarni Internet 
jahon axborot tarmogʻi orqali sotish bozorlarini kengaytirish kabi yoʻnalishlar shular jumlasidandir.

Ta’kidlash joizki, raqamli monitoring tizimlari, ekologik ko‘rsatkichlarni avtomatlashtirilgan hisobga olish, 
energiya samaradorligini boshqarish platformalari hamda elektron hisobot mexanizmlari orqali real sektor 
korxonalarida ekologik samaradorlikni oshirish, ijtimoiy mas’uliyatni kuchaytirish va korporativ boshqaruv 
sifatini yaxshilash imkoniyatlari kengaymoqda. Natijada ESG tamoyillarining raqamli vositalar bilan uyg‘unligi 
korxonalar barqaror iqtisodiy rivojlanishini ta’minlashning samarali amaliy mexanizmi sifatida namoyon 
bo‘lmoqda.

Mazkur tadqiqotning yuqoridagi masalalarga bag‘ishlangani uning bugungi kunda dolzarb ilmiy-amaliy 
ahamiyatga ega ekanini ko‘rsatadi.

M A V Z U G A  O I D  A D A B I Y O T L A R  T A H L I L I
Raqamli iqtisodiyotning shakllanishi va barqaror rivojlanish konsepsiyasining chuqurlashuvi ESG 

yondashuvini zamonaviy iqtisodiy nazariyaning muhim komponentiga aylantirdi. ESG tamoyillarining nazariy 
asoslari barqaror rivojlanish paradigmasi hamda korporativ ijtimoiy mas’uliyat (CSR) evolyutsiyasi bilan 
chambarchas bog‘liq.

R.E. Freeman tomonidan ishlab chiqilgan “Stakeholder theory”ga ko‘ra, korxona faoliyati nafaqat 
aksiyadorlar, balki manfaatdor tomonlar — jamiyat, xodimlar va atrof-muhit manfaatlarini ham inobatga 
olishi zarur [2]. Ushbu yondashuv keyinchalik ESG konsepsiyasining ijtimoiy va boshqaruv komponentlari 
shakllanishiga metodologik asos bo‘lib xizmat qildi.

M.E. Porter va M.R. Kramer tadqiqotlarida “shared value” konsepsiyasi ilgari surilib, biznes va jamiyat 
manfaatlarini integratsiyalash orqali uzoq muddatli iqtisodiy ustunlikka erishish mumkinligi asoslab berilgan [3]. 
Mazkur yondashuv ESG tamoyillarining strategik xarakterga ega ekanini ko‘rsatadi.

G.L. Clark, A. Feiner va M. Viehs tomonidan olib borilgan keng ko‘lamli empirik tahlilda ESG omillarining 
korxonalar moliyaviy natijalari va kapital qiymatiga ijobiy ta’siri aniqlangan [4]. Mualliflar barqarorlik omillarini 
investitsion riskni kamaytiruvchi hamda operatsion samaradorlikni oshiruvchi muhim omil sifatida talqin qiladilar.

K. Schwab “To‘rtinchi sanoat inqilobi” konsepsiyasida raqamli texnologiyalar (AI, IoT, blokcheyn) 
ishlab chiqarish va boshqaruv tizimlarini tubdan o‘zgartirishini ta’kidlaydi [5]. Mazkur texnologiyalar ESG 
ko‘rsatkichlarini real vaqt rejimida monitoring qilish, energiya samaradorligini boshqarish va shaffof hisobot 
yuritish imkonini beradi.

R.G. Eccles va S. Klimenko tadqiqotlariga ko‘ra, ESG ko‘rsatkichlarini strategik boshqaruv tizimiga 
integratsiyalagan kompaniyalar uzoq muddatli barqarorlik va investitsion jozibadorlik jihatidan ustunlikka ega 
[6]. Ular ESGni korporativ boshqaruvning risklarni kamaytiruvchi hamda innovatsiyalarni rag‘batlantiruvchi 
mexanizmi sifatida baholaydilar.

Shu bilan birga, J. Bebbington va J. Unerman barqarorlik hisobotlari hamda raqamli axborot ochiqligi 
korporativ shaffoflikni oshirish orqali kapital bozorida ishonchni mustahkamlashini asoslab berganlar [7]. Bu 
esa raqamli iqtisodiyot sharoitida ESG hisobotlarining institutsional ahamiyatini yanada kuchaytiradi.

Tadqiqotlar shuni ko‘rsatadiki, ESG va iqtisodiy rivojlanish o‘rtasidagi bog‘liqlik ko‘p omilli xarakterga ega 
bo‘lib, raqamli innovatsiyalar ushbu jarayonda katalizator vazifasini bajaradi. Biroq mavjud ilmiy ishlarda aynan 

raqamli iqtisodiyot sharoitida ESG integratsiyasining korxona barqaror rivojlanishiga ta’sir mexanizmlari yetarli 
darajada tizimli modellashtirilmaganligi kuzatiladi. Mazkur tadqiqot aynan shu masalalarni chuqurroq yoritishga 
qaratilgan.

T A D Q I Q O T  M E T O D O L O G I YA S I
Ushbu tadqiqotda raqamli iqtisodiyot sharoitida ESG tamoyillari integratsiyasi orqali korxonalarning 

barqaror iqtisodiy rivojlanishini o‘rganish maqsadida kompleks va tizimli tahlil, taqqoslama yondashuv, iqtisodiy-
statistik baholash hamda konseptual modellashtirish usullaridan foydalanildi.

Shuningdek, tadqiqot mavzusi doirasida mavjud nazariy qarashlar atroflicha o‘rganilib, ular asosida 
mualliflik yondashuvlari bayon etildi.

T A H L I L  V A  N A T I J A L A R
Raqamli iqtisodiyot sharoitida ESG konsepsiyasi iqtisodiy subyekt faoliyatini baholashning kengaytirilgan 

va ko‘p o‘lchovli modelini ifodalaydi. Mazkur yondashuv korxona samaradorligini nafaqat moliyaviy natijalar, 
balki uning ekologik mas’uliyati, ijtimoiy barqarorligi va boshqaruv sifati bilan uyg‘un holda tahlil qilishni nazarda 
tutadi. Ayniqsa, raqamli transformatsiya jarayonlari ESG ko‘rsatkichlarini aniqlik, shaffoflik va tezkorlik asosida 
o‘lchash imkonini kengaytirib, ularni korporativ strategiyaning ajralmas qismiga aylantirmoqda.

Birinchidan, “Environmental” (E) komponenti raqamli iqtisodiyot sharoitida korxonaning resurslardan 
foydalanish samaradorligini real vaqt rejimida monitoring qilish, energiya sarfini optimallashtirish, chiqindilarni 
boshqarish hamda uglerod izini kamaytirish bo‘yicha raqamli texnologiyalarni joriy etish bilan bog‘liq. IoT 
sensorlari, aqlli energiya boshqaruv tizimlari va ekologik ma’lumotlarni avtomatlashtirilgan yig‘ish platformalari 
ekologik samaradorlikni oshirishning muhim vositasiga aylanmoqda.

Ikkinchidan, “Social” (S) yo‘nalishi raqamli boshqaruv muhitida mehnat munosabatlarini takomillashtirish, 
xodimlar huquqlarini himoya qilish, masofaviy mehnat infratuzilmasini rivojlantirish hamda manfaatdor tomonlar 
bilan interaktiv kommunikatsiyani yo‘lga qo‘yish orqali namoyon bo‘ladi. Raqamli platformalar ijtimoiy mas’uliyat 
ko‘rsatkichlarini tizimli baholash va ijtimoiy kapitalni mustahkamlash imkonini beradi.

Uchinchidan, “Governance” (G) elementi korporativ boshqaruvning raqamli transformatsiyasi bilan 
chambarchas bog‘liq. Elektron audit tizimlari, blokcheyn asosidagi shaffoflik mexanizmlari, raqamli risk-
menejment hamda avtomatlashtirilgan hisobot standartlari boshqaruv samaradorligini oshirib, korrupsion 
xavflarni kamaytirishga xizmat qiladi.

Mazkur uch o‘lchovning integratsiyalashgan holda joriy etilishi korxonada uzoq muddatli qiymat yaratish, 
investitsion jozibadorlikni oshirish va operatsion risklarni kamaytirish orqali barqaror iqtisodiy rivojlanish 
modelini shakllantiradi. Shu bois, raqamli iqtisodiyot sharoitida ESG nafaqat hisobot mezoni, balki korxonaning 
strategik transformatsiyasi va barqaror o‘sish yo‘nalishini belgilovchi tizimli boshqaruv konsepsiyasi sifatida 
namoyon bo‘ladi.

Barqaror iqtisodiy rivojlanish masalasi jahon iqtisodiyotida uzoq yillardan buyon markaziy o‘rin egallab 
kelmoqda. Neoklassik o‘sish modeli vakillari iqtisodiy o‘sish manbaini kapital jamg‘arilishi va texnologik taraqqiyot 
bilan izohlasa, endogen o‘sish nazariyasi tarafdorlari bilim, innovatsiya va inson kapitalini asosiy determinant 
sifatida talqin etadilar [8]. Institutsional iqtisodiyot yondashuvi esa iqtisodiy samaradorlikni boshqaruv sifati va 
institutsional muhit bilan bog‘laydi. Shu tariqa, iqtisodiy o‘sish nafaqat miqdoriy kengayish, balki sifat jihatidan 
yangilanish jarayoni sifatida qaraladi [9,10].

Raqamli iqtisodiyot sharoitida ushbu nazariy qarashlar yangi mazmun kasb etmoqda. Innovatsiyalar, 
bilimga asoslangan ishlab chiqarish va samarali institutlar raqamli texnologiyalar bilan uyg‘unlashgan holda 
iqtisodiy rivojlanishning asosiy omiliga aylanmoqda. ESG konsepsiyasi aynan shu nazariy yo‘nalishlarning 
amaliy integratsiyasini ifodalaydi. Chunki ESG tamoyillari inson kapitalini rivojlantirish (S), institutsional va 
korporativ boshqaruv sifatini oshirish (G) hamda ekologik resurslardan samarali foydalanish (E) orqali iqtisodiy 
o‘sishning sifat parametrlarini belgilaydi.

Shu ma’noda, ESG raqamli iqtisodiyot sharoitida iqtisodiy rivojlanishning miqdoriy ko‘rsatkichlarini sifat 
mezonlari bilan boyituvchi tizimli mexanizm sifatida namoyon bo‘ladi. U korxonalarda innovatsion faollikni 
rag‘batlantiradi, boshqaruvni ma’lumotlarga asoslangan holda tashkil etadi hamda resurs samaradorligini 
oshirish orqali uzoq muddatli barqaror iqtisodiy rivojlanishni ta’minlaydi. Tadqiqotlar shuni ko‘rsatadiki, ESG 
tamoyillarini joriy etish iqtisodiy o‘sishga to‘g‘ridan-to‘g‘ri emas, balki innovatsiya va samaradorlik omillari orqali 
bilvosita ta’sir ko‘rsatadi. Shu bois, ESGning ta’sir mexanizmlarini tahlil qilish maqsadida quyidagi tuzilmaviy 
bog‘lanish ishlab chiqildi.

1-rasm. ESGning barqaror iqtisodiy o‘sishga ta’siri zanjiri

Mazkur tizimli zanjir tadqiqot doirasida ESG tamoyillarining raqamli iqtisodiyot instrumentlari bilan 
uyg‘unlashuvi natijasida yuzaga keladigan multiplikativ ta’sir mexanizmini ifodalaydi. Ushbu modelda “ESG – 
innovatsiya – ishlab chiqarish samaradorligi – barqaror iqtisodiy rivojlanish” o‘rtasidagi sabab-oqibat bog‘liqligi 
konseptual asosda ochib beriladi.

Birinchi bosqichda ESG tamoyillarining korxona faoliyatiga integratsiyalashuvi ekologik resurs tejamkorligini 
ta’minlash, ijtimoiy mas’uliyatni kuchaytirish hamda shaffof boshqaruvni rivojlantirishga xizmat qiladi. Raqamli 
iqtisodiyot sharoitida ushbu jarayon “data-driven” boshqaruv, raqamli monitoring va ESG ko‘rsatkichlarini 
avtomatlashtirilgan baholash tizimlari orqali qo‘llab-quvvatlanadi.

Ikkinchi bosqichda ESG tamoyillari innovatsion faollikni rag‘batlantiradi. Ekologik toza texnologiyalarni joriy 
etish, energiya samaradorligini oshirish va raqamli ishlab chiqarish tizimlarini tatbiq etish korxonada texnologik 
yangilanish jarayonini jadallashtiradi.

Uchinchi bosqichda innovatsion transformatsiya ishlab chiqarish samaradorligining oshishiga olib keladi. 
Bu jarayon resurs sarfining kamayishi, xarajatlarning optimallashtirilishi hamda qo‘shimcha qiymat yaratish 
darajasining ortishi orqali namoyon bo‘ladi.

Yakuniy bosqichda esa ishlab chiqarish samaradorligining ortishi barqaror iqtisodiy rivojlanish 
ko‘rsatkichlarida — uzoq muddatli rentabellik, investitsion jozibadorlik va institutsional barqarorlikda — o‘z 
aksini topadi.

Yuqoridagi yondashuvlar, jumladan, endogen o‘sish nazariyasi (innovatsiya va bilim omili), institutsional 
iqtisodiyot (boshqaruv sifati), barqaror rivojlanish paradigmasi hamda raqamli transformatsiya konsepsiyasi, 
shuningdek ESG boshqaruv modeliga tayanib, “Korxonalarning raqamli-ESG-barqaror iqtisodiy rivojlanish 
modeli”ni quyidagicha ifodalash maqsadga muvofiqdir.

2-rasm. Korxonalarning raqamli-ESG-barqaror iqtisodiy rivojlanish modeli1

1	  Muallif ishlanmasi.

Taklif etilgan raqamli-ESG-barqaror iqtisodiy rivojlanish modeli korxona darajasida barqaror o‘sishni 
ta’minlashning tizimli va ko‘p bosqichli mexanizmini ifodalaydi. Modelning mantiqiy tuzilishi shuni ko‘rsatadiki, 
raqamli infratuzilma hamda ma’lumotlarga asoslangan boshqaruv tizimlari ESG tamoyillarini amaliy jihatdan 
integratsiya qilish uchun zarur institutsional va texnologik zamin yaratadi. Ya’ni, raqamli transformatsiya ESG 
ko‘rsatkichlarini aniqlik, tezkorlik va shaffoflik asosida boshqarish imkonini beruvchi katalizator vazifasini 
bajaradi.

Modelning integratsion bosqichida ESG komponentlarining (E, S, G) o‘zaro uyg‘unligi korxona faoliyatining 
ekologik samaradorligi, ijtimoiy barqarorligi va boshqaruv sifati o‘rtasida muvozanatni ta’minlaydi. Ushbu 
muvozanat innovatsion jarayonlarni rag‘batlantiruvchi ichki impulsni shakllantiradi. Transformatsion bosqichda 
esa yashil va raqamli innovatsiyalar operatsion samaradorlikni oshiradi, xarajatlarni optimallashtiradi hamda 
ESG yo‘naltirilgan investitsiyalar oqimini kuchaytiradi.

Natijaviy bosqichda ishlab chiqarish samaradorligining ortishi uzoq muddatli rentabellik, investitsion 
jozibadorlik va umumiy omillar unumdorligining (TFP) o‘sishida namoyon bo‘ladi. Shunday qilib, model barqaror 
iqtisodiy rivojlanishni bir martalik natija sifatida emas, balki raqamli texnologiyalar va ESG integratsiyasi asosida 
shakllanadigan uzluksiz transformatsion jarayon sifatida talqin etadi.

Umuman olganda, mazkur modelning ilmiy ahamiyati shundaki, unda ESG mustaqil ijtimoiy-ekologik 
standart sifatida emas, balki raqamli iqtisodiyot sharoitida korxona samaradorligini oshiruvchi strategik 
boshqaruv vositasi sifatida talqin etiladi. Shu orqali u korxonalarning uzoq muddatli barqaror iqtisodiy 
rivojlanishini ta’minlashga xizmat qiladi.

X U L O S A  V A  T A K L I F L A R
Yuqoridagilardan kelib chiqib, raqamli iqtisodiyot sharoitida ESG tamoyillari integratsiyasi orqali korxonalar 

barqaror iqtisodiy rivojlanishini ta’minlash bo‘yicha quyidagi takliflar ishlab chiqildi:
1.	 Korxonalarda ESG tamoyillarini alohida ijtimoiy loyiha yoki qo‘shimcha hisobot elementi sifatida emas, 

balki yagona raqamli boshqaruv tizimining tarkibiy qismi sifatida joriy etish maqsadga muvofiq. Buning uchun 
ESG indikatorlari strategik rejalashtirish, risk-menejment, ichki audit va operatsion boshqaruv modullari bilan 
integratsiyalashgan raqamli platformalarda aks ettirilishi zarur.

2.	 Korxonalarning barqaror rivojlanish darajasini aniqlash maqsadida ESG va raqamli transformatsiya 
ko‘rsatkichlarini birlashtiruvchi integrallashgan baholash tizimini ishlab chiqish lozim.

3.	 Yashil va raqamli innovatsiyalarni rag‘batlantirish uchun soliq imtiyozlari, grant dasturlari hamda davlat-
xususiy sheriklik mexanizmlaridan samarali foydalanish tavsiya etiladi.

4.	 Barqaror iqtisodiy rivojlanishning moliyaviy ta’minoti ESGga yo‘naltirilgan moliyaviy instrumentlarni 
keng joriy etishni talab qiladi. Xususan, “green bonds”, “sustainability-linked loans” hamda ESG reytingiga 
asoslangan kreditlash mexanizmlarini rivojlantirish dolzarb hisoblanadi.

5.	 Barqaror iqtisodiy rivojlanishning asosiy drayverlaridan biri — yuqori malakali inson kapitalidir. 
ESG tamoyillarini samarali joriy etish uchun xodimlarda ekologik madaniyat, ijtimoiy mas’uliyat va raqamli 
savodxonlikni shakllantirish muhim ahamiyat kasb etadi.

6.	 ESG tamoyillarining samarali ishlashi shaffoflik va hisobdorlik darajasiga bevosita bog‘liq. Shu bois 
korxonalar ESG faoliyatini xalqaro standartlarga mos ravishda raqamli formatda e’lon qilib borishlari lozim.

Xulosa qilib aytganda, yuqoridagi chora-tadbirlar ESG tamoyillarini raqamli iqtisodiyot instrumentlari bilan 
uyg‘unlashtirish orqali korxonalar barqaror iqtisodiy rivojlanishining tizimli modelini shakllantirishga xizmat 
qiladi. Raqamli texnologiyalar ESGni operatsion darajada samarali boshqarish imkonini bersa, ESG esa 
innovatsion va institutsional samaradorlikni oshirish orqali uzoq muddatli iqtisodiy o‘sishning sifat parametrlarini 
belgilaydi. Shu bois raqamli-ESG integratsiyasini korxonalar rivojlanishining strategik ustuni sifatida qarash 
ularning barqaror iqtisodiy rivojlanishini ta’minlashga xizmat qiladi.

